
1

Meuz diz neungz maang peur taaiz
boh reu waai, kaar cih suamz maar
ngohz. Reu waai ne keum rang
mawh, reum himz hanz lae cih maar
loz laep baaiz. Peur taaiz samz
keum rang kyehz, reum himz kaw
nam kyahz cih nam loz. Maar ngohz
reu waai aatz, tanz laep baaiz. Maar
ngohz peur taaiz samz klawrz, raas.
Pheu leu ngohz nam aatz ngohz keui
taamz mawh, wa tang khahz suamz
deunz.

Reu waai tae nam suamz, maar
ngohz hnhz samz aatz baaiz. Peur
taaiz kaw daz reu waai nahz, “Aaiz
teur kuz maar hiuz?” Reu waai nam
kai, daz peur taaiz nahz, “Maar mih
nam aatz.” Peur taaiz kaw daz reu
waai nahz, “Han! Aaiz khahz yawt
maar.” Meuz yawt maar reu waai,
peur taaiz aacz raw moh kai khaehz
kuiz yawt awlz, deuiz ngohz nam
aatz.

Meuz yawt maar ngohz peur taaiz
samz, kaar yaetz yawt. Nam loz a
naez, deuiz ngohz aatz. Reu waai
kaw wa prawm. Wa lom peur taaiz.
Kamz ni ihz samz saehz daz reu
waai nahz, “Mih wa lom peur taaiz.”
Reu waai samz sunz ca ihz nahz,
daz, “Ohz nam lom yaeh.” Mih naeh
ihz kaw, ohz nam aanz lom mih.
Meuz reu waai daz ceun diz, siz
caangz kaw ngarz.

Kamz ni reu waai kaw lan ta ihz
thaiz maar daz, “Truz haez, aaiz
teur bang.” Ihz thaiz maar kaw
khyawz reu waai,  leh tang nuarz
paez thaiz, tukz kokz reu waai. Reu
waai kaw aez. Ihz thaiz maar ne
tukz sapz kai khaehz peun reus. Reu
waai kaw baz, ceun nae kaw nam
lawt bawnz. Khaehz peun reus
thanz paw ceunz lan.

Ihz kaw leh hirz thaiz tuz sapz mony
reu waai. Mony reu waai kaw asz
keum mumz.
Kamz ni siz caangz samz awlz, samz
ngot tikz tikz. Butz thanz paw khotz,
ngaai thanz paw kyehz.






